МЕШОВИТ ПАРЛАМЕНТАРЕН КОМИТЕТ

РЕПУБЛИКА МАКЕДОНИЈА- ЕВРОПСКА УНИЈА

29 и 30 јануари 2007 година

Скопје

ЗАВРШНА ИЗЈАВА

едногласно усвоена на 30 јануари 2007 година

_____________________

30 јануари 2007 година

Мешовитиот парламентарен комитет - Република Македонија i ЕУ го одржа својoт трет состанок на 29 и 30 јануари 2007 година во Скопје со заедничко претседавање на г. Александар СПАСЕНОВСКИ (ВМРО-ДПМНЕ, Република Македонија) и г. Антониос ТРАКАТЕЛИС (ЕПП-ЕД, Грција). На овој состанок Комитетот размени мислења со г-ѓа Габриела КОНЕВСКА ТРАЈКОВСКА, потпретседател на Владата на Република Македонија, Н. Е. Ерван ФУЕРЕ, specijalen претставник на Европската унија и шеф на Делегацијата на Европската комисија и г-ѓа Елизабет Ана МUЛЕР, која го претставува актуелното Претседателство со Советот на Европската унија. 

Мешовитиот парламентарен комитет се осврна на следниве прашања:

· внатрешно- политичката ситуација во Република Македонија по парламентарните избори во 2006 година, 

· процесот на економските реформи за исполнување на европските критериуми за членство во ЕУ,
· реформските процеси на полето на правосудството, внатрешните работи и државната администрација,
· регионалната соработка по потпишувањето на ЦЕФТА 2006 година и  трансформацијата на Пактот за стабилност во Југоисточна Европа,
· олеснувањето на визниот режим – прв чекор кон негова целосна либерализација и 
· евалуација на КАРДС програмата за 2006 година и подготовки за подобро ползување на Инструментот за предпристапна помош (ИПА).

Мешовитиот парламентарен комитет ja упатува следнava изјавa до институциите на Република Македонија и Европската унија:
А. 
потсетувајќи на Резолуцијата на Европскиот парламент за Извештајот на Комисијата за стратегијата за проширување и главните предизвици 2006-2007 година (2006/2252(INI)) од 13 декември 2006 година; 

Б. 
имајќи го предвид Извештајот на Комисијата за напредокот на Република Македонија и Стратегијата за проширување и главните предизвици на ЕУ 2006-2007 година (COM(2006) 649) од 8 ноември 2006 година;  

В. 
имајќи го предвид Zаклучокот на Советот во врска со олеснувањето на визниот режим и договорите за реадмисија на Западен Балкан од 13 ноември 2006 година;

Г. 
потсетувајќи на Rезолуцијата на Европскиот парламент за наводно користење на европските земји од страна на ЦИА за транспорт и незаконско притворање на затвореници, донесена во текот на работата на Привремениот комитет (2006/2007(INI)) од 6 јули 2006 година;

Д. 
потсетувајќи на Резолуцијата на Европскиот парламент за Стратешкиот документ на Комисијата за проширување за 2005 година (2005/2206(INI)) од 16 март 2006 година; 

Ѓ.
потсетувајќи на Декларацијата од Салзбург ЕУ/Западен Балкан од 11 март 2006 година; 

Е.      
потсетувајќи на Одлуката на Советот за принципите, приоритетите и условите содржани во Европското партнерство со Република Македонија (2006/57/ЕС) од 30 јануари 2006 година;

Ж. 
потсетувајќи на Стратешкиот документ за Република Македонија 2002-2006 година на Европската комисија;

З. 
потсетувајќи на препораките дадени на вториот МПК  ЕУ – Република Македонија од 6 декември 2005 година;   

1. го поздравува Извештајот на Европската комисија за стратегијата на проширување и главните предизвици 2006-2007 година и првиот Извештај за напредокот на Република Македонија од 8 ноември и оцената дека земјата продолжила да напредува; 

2. потсетува на кандидатскиот статус што Европскиот совет и' го додели на Република Македонија во декември 2005 година, по релевантните дискусии во Советот на 12 декември 2005 година (COM 562(2005), COUNCIL 15638/1/05), како и на мислењето на Европската комисија од 9 ноември 2005 година, во кое се забележува дека Република Македонија е на добар пат да ги задоволи политичките критериуми;

3. го поздравува фактот што Република Македонија ги има имплементирано повеќето од клучните приоритети поставени со Европското партнерство во 2005 година и верува дека земјата има капацитет и е посветена да ги забрза реформските напори со цел да започне со преговорите за членство;

4. ја пофалува Република Македонија за напредокот во подготвувањето на парламентарните избори одржани во јули 2006 godina; ги поздравува понатамошните реформи на правната и институционалната рамка за избори во согласност со препораките на ОБСЕ-ОДИХР; со задоволство бележи дека изборниот процес беше спроведен во голема мера согласно со меѓународните стандарди, меѓутоа, изразува жалење што сепак, пред и за време на изборите, беа забележани некои неправилности во одредени области и ги повикува партиите од Владата и опозицијата целосно да се ангажираат во спречувањето на истите на следните избори;

5. и' честита на Република Македонија за заложбата покажана при имплементацијата на уставните амандмани иницирани со Охридскиот рамковен договор; ја истакнува потребата за продлабочување на политичкиот консензус за забрзување на реформите за пристапување кон Европската Унија; нагласува дека продолжувањето на имплементацијата на Охридскиот рамковен договор ќе придонесе кон стабилност на земјата, зацврстување на демократијата и владеење на правото; ги охрабрува сите вклучени учесници да го одржат темпото и ја нагласува потребата и Владата и опозицијата да одржуваат конструктивен дијалог околу имплементацијата на Охридскиот договор; 

6. ја поздравува натамошната имплементација на Законот за државните службеници од 2000 година и бара негово доследно спроведување, со цел да се продолжи со реформата во администрацијата; бележи дека се преземени чекори за подобрување на управувањето со администрацијата и транспарентноста при донесувањето на јавни одлуки; понатаму бележи дека процесот на децентрализација напредувал и дека јавните служби започнуваат да се подобруваат; меѓутоа, нагласува дека независноста и професионалноста на државната администрација, како и административниот капацитет треба да бидат зајакнати и бара од Владата и општините да покажат силна посветеност во справувањето со преостанатите предизвици; истакнува дека ЕУ инвестирала во голема мера во градењето на програми и подвлекува дека професионална и администрација со систем на заслуги е клучна за подобрување на капацитетот во имплементација на проектите поддржани од ЕУ.

7. забележува дека донесувањето на новиот Закон за полицијата го исполни главниот приоритет од Европското партнерство; очекува негова брза имплементација; во овој поглед, нагласува дека е потребна конструктивна соработка меѓу Владата и опозицијата за да се осигура неговата целосна имплементација;

8. го поздравува напредокот постигнат во реформите на правосудниот систем и бележи дека уставната и законската рамка за независно и ефикасно судство е сега во голема мера воспоставена и нагласува дека успешната имплементација на реформите останува главен предизвик кој изискува постојани напори; 

9. го поздравува напредокот постигнат во јакнењето на законската и институционалната рамка за борба против корупцијата; бележи дека соработката и координацијата меѓу инволвираните тела се подобрила; меѓутоа, жали што корупцијата останува широко распространета и нагласува дека за постигнување на конкретни резултати се потребни силна политичка волја и целосна имплементација на законската рамка;планот за антикорупциска реформа треба да биде дел од еден сеопфатен макроекономски пакет; институциите одговорни за борба против корупцијата треба да имаат вистински капацитет и независност; 

10. препорачува Република Македонија да направи понатамошен напредок на полето на подобрување на меѓуетничките односи; потврдува дека уставните и законодавните измени се донесени со цел за да се обезбеди повисоко ниво на заштита на правата на разните етнички заедници; ја охрабрува Владата да продолжи со ефикасната имплементација на овие мерки; повторува, во овој поглед, дека имплементацијата на Охридскиот рамковен договор е од суштинска важност за поттикнување на позитивна атмосфера за понатамошните реформи;

11. забележува дека во земјата го задржала широкиот консензус во врска со основите на економската политика и дека е зголемена макроекономската стабилност и ги поздравува мерките преземени за подобрување на квалитетот на човечкиот капитал и за надградба на инфраструктурата на земјата и зголемениот прилив на директни странски инвестиции, главно поттикнати од напорите на полето на приватизацијата; со задоволство го бележи натамошниот значителен напредок на Република Македонија кон воспоставување на целосно функционална пазарна економија; меѓутоа, бележи дека институционалните слабости се сé уште забележливи и ја повикува Владата да ја забрза имплементацијата на сеопфатните структурни реформи; бележи дека на слабостите кои се соопштуваат во Извештајот за напредокот на Европската комисија, во областа на правосудството, финансискиот и пазарот на трудот, како и во образованието, треба итно да им се обрне внимание; понатаму бележи дека значителниот неформален сектор продолжува да предизвикува сериозни нарушувања во економијата и  смета дека овие реформи се клучни за успешната транзиција на земјата;

12. ја пофалува земјата за натамошниот напредок во усогласување на своето законодавство со законодавството на ЕУ, имено во врска со внатрешниот пазар; меѓутоа, бележи дека капацитетот во голем број области, како што е земјоделството, безбедноста на храната, конкуренцијата, човековата околина, правдата, слободата и безбедноста треба да се подобри; ја повикува земјата да продолжи со ефективна имплементација, а особено со ефективно спроведување на легислативата на ЕУ и го нагласува  значењето на имплементирање на усвоените закони;

13. имајќи предвид дека регионалната соработка и добрососедските односи се основен дел од процесот на приближување кон Европската унија, ја поздравува спремноста на Република Македонија да го зголеми својот ангажман во регионалниот процес на соработка, пред се преку формирањето на Регионалниот совет за соработка како регионален форум за соработка, Договорот ЦЕФТА од 2006 година, Спогодбата за енергетска заедница и Договорот за заеднички европски воздушен простор и други форми на соработка согласно со нивниот заеднички интерес;

14. укажува на потребата институциите на ЕУ да ја преиспитаат Трансевропската мрежа – концептот за транспортот кој ја подразбира изградбата на главните европски коридори до 2020 година и да го интегрираат регионот на земјите членки на Процесот на стабилизација и асоцијација, вклучувајќи ја Република Македонија, земајќи ја посебно предвид не само вертикалната, туку и хоризонталната интеграција на регионот во европските трансверзали;

15. го бележи со задоволство значителниот напредок во поглед на визната политика; го поздравува фактот дека барањата за визи беа укинати за сите преостанати нови земји членки; истакнува дека со неодамна донесениот Закон за странци, законодавството е во голема мера во согласност со она на ЕУ; ја охрабрува земјата понатаму да го засили својот административен капацитет во контрола на границите и безбедност на документите;

16. го поздравува започнувањето на преговорите за либерализација на визниот режим меѓу ЕУ и Република Македонија и очекува нивно завршување до јуни 2007 година така што договорот да влезе во сила што е можно поскоро; подвлекува дека крајната цел од оваа фаза мора да биде олеснување на патувањето во ЕУ за сите граѓани на Република Македонија и, воопшто за граѓаните на земјите од Западен Балкан.

17. ја повикува Европската комисија да и' помогне на земјата во нејзините напори да ги исполни барањата од Европското партнерство; 

18. ја нагласува важната улога која веќе ја има Република Македонија во процесот на регионалната соработка во регионот на ЈИЕ; истакнува дека благодарение на мултиетничкиот карактер на нејзиното општество и континуираниот напредок кон членство во ЕУ, Република Македонија е пример за регионот на Западниот Балкан; го нагласува конструктивниот став на земјата за преговорите за Косово; ја нагласува важноста од финализирање на демаркацијата на границата на Република Македонија со Србија во делот со Косово, како техничко прашање што треба да се реши пред одлуката за статусот на Косово;

19. ја пофалува Република Македонија за одржување целосна соработка со Меѓународниот кривичен суд за поранешна Југославија; нагласува дека натамошниот напредок во реформите на судството е од суштинска важност за подготовка на трансферот на предметите кои треба да бидат вратени од МКСЈ;

20. потсетува на Извештајот на Привремениот комитет на Европскиот парламент во врска со наводното користење на европските земји од страна на ЦИА за транспорт и незаконско притворање на затвореници и бара од  властите во Република Македонија без одлагање да го истражат случајот на Кхалед Ел-Масри;

21. со задоволство бележи дека царинските давачки, за кои се сметаше дека го кршат ССА, се укинати во согласност со главните приоритети на Европското партнерство; меѓутоа, нагласува дека преостануваат и други крупни предизвици, како што е либерализација на телекомуникацискиот пазар и обезбедување на адекватна заштита на правата на интелектуалната сопственост, за земјата целосно да ги исполни своите обврски од ССА;

22. ја охрабрува Република Македонија да продолжи решително да ги спроведува реформите потребни за исполнување на условите и барањата поставени со копенхашките критериуми и Процесот за стабилизација и асоцијација за земјата да започне со преговорите за членство во Европската унија што е можно поскоро;

23. со задоволство бележи дека како земја кандидат Република Македонија е квалификувана за сите компоненти на ИПА; ги поздравува подготовките кои властите ги извршиле со цел за да се подготват за ИПА, вклучувајќи го децентрализираното управување со фондовите на ЕУ и бара од Комисијата да донесе одлука за децентрализирано управување и да го поддржи со сите расположливи средства преземањето на сопственост врз процесот од страна на властите на Република Македонија;

24. го поздравува подготвувањето на НПУП, ПЕП и НРП од страна на властите на Република Македонија;

25. ги повикува земјите членки на ЕУ што е можно поскоро да ги извршат неопходните институционални реформи на ЕУ, за да се избегнат непотребните одлагања на идното проширување на ЕУ; потсетува на заложбата на ЕУ кон земјите од Западен Балкан; ги потенцира јасните перспективи за членство во ЕУ кои на Република Македонија и другите земји од Западен Балкан им беа презентирани на Самитот на ЕУ во Солун во 2003 година;

26. ги повикува Европскиот парламент и националните парламенти на земјите членки да го поддржат натамошниот напредок во процесот на пристапување на Република Македонија во ЕУ, а посебно започнувањето на преговорите во согласност со индивидуалните заслуги на Република Македонија;

27. ја нагласува важноста владите и националните парламенти на земјите членки на ЕУ да бидат поригорозни, покозистентни и поубедливи во информирање на јавноста за предностите на минатите и идните проширувања; ја повикува Европската комисија да соработува со земјите членки, Европскиот парламент и националните парламенти со цел на јавноста што поефикасно да и' ја претстави Aгендата за проширување; истовремено потсетува дека динамичниот и убедлив процес на реформи во Република Македонија е најдобрата реклама за уверување на граѓаните на ЕУ за ползата од идното пристапување на земјата во ЕУ.         

